Ekkert klám

Í botn „Stefán Baldursson hefur valið skemmtilega leið að verkinu, í stað

kómískrar stílfærslu kýlir hann natúralismann í botn,“ segir m.a. í dómi.

LEIKLIST

Skámáni

Eftir Tracy Letts í þýðingu Stefáns Baldurssonar.

Leikstjóri: Stefán Baldursson.

Leikmynd: Vytautas Narbutas. Búningar:

Filippía Elísdóttir. Lýsing: Lárus Björnsson.

Leikarar: Björn Thors, Marianna

Clara Lúthersdóttir, Þorvaldur Davíð

Kristjánsson, Þröstur Leó Gunnarsson og

Unnur Ösp Stefánsdóttir.

Litla sviðið, Borgarleikhúsi, fimmtudaginn
AMERÍSKI leikritahöfundurinn og

leikarinn Tracy Letts skrifaði Killer

Joe árið 1993. Það er sýnt á Edinborgarhátíðinni

skömmu síðar og

sagt að það hafi haft áhrif á ungt leikhúsfólk

á Bretlandi og þróun þarlendrar

leikritunar. En „film noir“,

John Steinbeck, jafnvel Tennessee

Williams ganga aftur í þessu verki

þar sem áhorfendur eru látnir hafa

það óþvegið.

Sagan gerist meðal hvíts tötralýðs

í Bandaríkjunum og segir þar af fjórum

fjölskyldumeðlimum sem búa í

húsvagni einhvers staðar í Texas.

Chris, sonurinn, er í „djúpum skít“

og þarf að grafa upp 20.000 dollara til

að borga eiturlyfjamafíunni. Hann

gerir þá djöfullegu áætlun að láta

myrða móður sína og fyrri konu föðurins,

sem hann hefur frétt að sé líftryggð

fyrir 50.000 dollara. Faðirinn

Anselm tekur þátt í brallinu. Chris

ræður til verksins þaulvanan atvinnumorðingja,

Joe, sem hefur það

sem aukastarf til hliðar við aðaldjobbið

í löggunni. Chris getur ekki

borgað honum fyrirfram svo Joe

kemur með þá uppástungu að hann

fái systurina, hina „hreinu mey“ Dottie,

sem tryggingu fyrir greiðslunni

og þar með vindur sagan sig áfram

með spaugilegum, rómantískum og

ofbeldisfullum afleiðingum.

Stefán Baldursson hefur valið

skemmtilega leið að verkinu, í stað

kómískrar stílfærslu kýlir hann natúralismann

í botn. Leikstíllinn er

framan af eins og staðið sé fyrir

framan sjónvarpsvélar, lágstilltur.

Djöfullegt plottið í upphafi ósköp

eðlilegt og smávægilegt. Andlit leikaranna

afhjúpa ekki hvað fer fram

hið innra, viðbrögð, gjörðir koma því

á óvart, framvinda atburðarásarinnar

flettir ofan af eymdinni

inni fyrir. Allt er hér unnið af mikilli

nákvæmni og ofbeldið sem skellur yfir

í seinni hlutanum, kynferðisleg

niðurlæging með kjúklingalæri,

slagsmálasenur, glettilega vel útfærðar.

Leikstíllinn einfaldar að vísu persónusköpunina

en þó vinna allir leikararnir

ákaflega vel innan hans.

Þröstur Leó Gunnarsson túlkar föðurinn

Anselm sem útbrunninn og

eintóna, beinir þeirri litlu orku sem

hann á eftir að sjónvarpsskerminum.

Chris verður í höndum Þorvaldar

Davíðs Kristjánssonar svolítið

heimskur strákur, ruglaður af fíkn

og tekst að kveikja samúð hjá áhorfandanum.

Unnur Ösp Stefánsdóttir

leikur Dottie sem gengur líkt og í

svefni gegnum lífið og er skemmtileg

andstæða við spillt umhverfið; alvarleg,

stóreygð, fallega hæg er Unnur

Ösp í trúverðugri einfeldni sem afhjúpar

auðvitað ætíð sannleikann;

vantar hins vegar eða kannski er

ekki unnin út sú kynferðislega útgeislun

sem þessi stúlka þarf að hafa

og þar hjálpar ekki búningurinn sem

gerir hana fremur að íslenskri láglaunamenntakonu

en amerískri tötrastelpu.

Sömu sögu er að segja af

Maríönnu Clöru Lúthersdóttir sem

leikur Shörlu, seinni eiginkonu Anselms.

Ekki tekst að afbyggja glæsileika

þeirrar leikkonu með búningum

og gervi og er hún oft, þótt hún geri

flest ákaflega vel svo sem túlkun niðurlægingarinnar

eftir kjúklingaklámið,

svolítið eins og utanveltu

millistéttarkona meðal þessa tötralýðs.

Búningar og gervi karlanna

(Filippía Elísdóttir) eru hins vegar

ákaflega trúverðugir og einkum

leigumorðingjans Joes, sem Björn

Thors leikur í Sam Shepard-stíl, af

kómískri mýkt sem ég hef ekki séð til

hans áður og dregur af einstakri lipurð

upp jafnt spaugilegar sem aumkunarverðar

og grimmar hliðar á persónunni.

Vyutas Narbutas býr auðvitað

ekki til natúralíska leikmynd heldur

stílfærðan ljótleika; pallur gengur

fram í salinn sem áhorfendur sitja

umhverfis á þrjá vegu, í bakgrunni

hár veggur þakinn plakötum og

myndum af íkonum ameríska menningariðnaðarins

allt frá Elvis Presley

til Jesú Krists. Í fjölda af natúralískum

leikmunum er vísað til húsvagnsins

með því að undirstöður

undir borð, (bíl)stóla og pall eru ýmist

dekk eða felgur. Lárus Björnson

lýsir vel að vanda og strópóljós og

tónlist gera skiptingar að uppbroti

milli atriða.

Sagan sem er sögð er ekki illa

smíðuð, þótt lausnin sé snubbótt og

ekki sviðsvæn. Verkið samt og mórallinn

nokkuð þreytt einkum eftir

sýningu LR á Ófögru veröld og

Svarta kettinum hjá LA í vetur, en

einnig vegna þess að þessari veröld

hvíts tötralýðs er búið að lýsa svo oft

fyrir okkur í sjónvarpi og í kvikmyndum.

Þar að auki líkamnar sig

græðgi og ofbeldi einna skýrast nú

um stundir í snyrtilegum jakkafatamönnum

og það því ekki beinlínis

rökrétt að leita hins dæmigerða í

græðgi og ofbeldi (eins og verkið

reynir að gera) hjá tötraborgurum.

Þá takmarkar einnig þessa sýningu

að hér er millistéttarfólk að skapa

heim sem því er víðs fjarri fyrir

áhorfendur úr millistétt – í samfélagi

þar sem nálægðin er mikil. Því verða

sumir hlutir er snerta borðhald,

reykingar, kynhvöt og nekt persónanna

of oft smáir, stundum nánast

penir, menn forðast klám.

Áhorfendur fögnuðu ákaflega í

lokin og það var full ástæða til því hér

vönduðu sig allir allan tímann og

megasjónvarpsnatúralismi leikstílsins

er vissulega eitthvað nýtt á íslensku

sviði.

María Kristjánsdóttir
